
1. AURREKO TRATUAK

Zenbait kasutan, kontratua burutu aurretiko negoziazio batzuk egoten dira: kontratuaren aurre-tratuak. Hauek oso garrantzitsuak dira kontratuan.


Hauen inguruko zalantza nagusia da inolako obligazio juridikorik sortzen duten edo ez. Jurisprudentziak zenbait kasutan KZ 1902 artikulua aplikatu du (kontratuz kanpoko erantzukizun zibila) aurreko-tratuak hausteagatik, batez ere batek fede txarrez jokatu badu. Auzitegi Gorenak erantzukizuna onartzen du bai fede txarra dagoenean, bai negoziazioak oso aurreraturik zeudenean, alderdietako bati kontratua sinatuko zela sinestarazteko moduan, eta beste alderdiak justifikazio nahikorik gabe negoziazioa hausten badu, culpa in contrahendo argudiatuz.


Culpa in contrahendo Ihering autoreak teorizatu zuen lehen aldiz: kontratua egiten ari garen bitartean sortzen den kulpa, KZ 1902 artikuluko kontratuz kanpoko erantzukizun zibilaren eta KZ 7 artikuluaren fede onaren konbinaketaz (fede ona kasu honetan ez da kontratuzko obligazio baten betetzean gertatzen, baina aurre-tratu hauen helburua kontratua egitea denez, fase honetan ere fede onaz jokatu behar da).


Erantzukizun berezi honen kasuan, zer indemnizatu beharko da, ageriko kaltea (daño emergente) soilik, edo jaso gabeko irabaziak (lucro cesante) ere? Honen inguruan, Ihering-ek dio soilik kalte emergentea indemnizatu behar dela, bestela kontratuarekin parekatzen dugulako aurre-tratua, eta honek eragingo luke inor ez ausartzera aurre-tratuak eta negoziazioak egitera, trafiko juridikoa izugarri oztopatuz.

2. KONTRATUA ESKAINTZEA
2.1 Kontzeptua eta eskaintzaren ukanbeharrak

Eskaintza da alde batek kontratu bat burutzeko asmoarekin beste alderdi bati egiten dion jakinarazpena. Hau existitzeko ukanbeharrak dira:

* Eskaintza horren gaineko prestazioa kontratua sinatzeko nahikoa edo osoa izatea. Ez da eskaintza obligazio edo prestazio indeterminatuak dituen gonbidapena. Beraz, eskaintza da kontratua egiteko borondate-adierazpen integroa.

* Garbi egon behar da kontratua egiteko borondate bat dagoela

* Eskaintzak pertsona konkretu bati zuzendua egon behar du (printzipioz, ezin da publikoa izan, salbuespenak salbuespen)

* Zenbait kasutan, forma jakina beharrezkoa da. 26/1991 legearen 3. artikuluaren arabera, merkataritza-establezimendutik kanpo egindako kontratuen eskaintza idatzizkoa izan behar da, duplikatua izan behar da, eta orrian bertan argi adierazi behar da eskaintzaren onarpena errebokagarria dela.


Hauetako ukanbehar bat betetzen ez bada, ez da eskaintzatzat hartuko, eta aurre-tratu soila izango da. Hala ere, hirugarren baldintza ez da beti betetzen; publikoari egindako ofertaren kasuan, hartzailea nominatiboa ez bada ere, eskaintzatzat hartuko da, legeak hala aurrikusten duen kasuan: saltokietan egindako eskaintzak (7/1996 Komertzio Minoristen Legearen 56. artikuluaren kasuan), enkante edo subasta publikoak (nahiz eta eskaintza-hartzailea zein prezioa finkatua ez egon, enkante pribatuei buruzko legearen arabera, enkante-egileek preziorik altuena eskaintzen duenari saltzeko obligazioa dute, irteerako prezio minimoa jar badezakete ere; enkante judizialen kasuan, JZL/LEC 636 eta hurrengo artikuluak dira aplikagarriak), eta baloreen merkatuko legeak (37/1998 Legea) 60. artikuluan ezartzen duen kasua (burtsan kotizatzen den enpresa baten balore-kantitate garrantzitsu bat eskuratu nahi duenak OPA -Oferta Pública de Adquisición de Acciones- egin beharko du baldin eta erosi nahi duen akzio kopuru horrek enpresa hartan posizio garrantzitsua ematen badio, eta enpresa horren akzioak saldu nahi dituen guztiei erosi beharko dizkio; beraz, OPA hori eskaintzatzat hartuko da).

2.2. Iraungipena

Oferta edo eskaintza ez da betirako mantendu behar. Gerta daiteke eskaintzaileak bere oferta mantentzeko epea ezartzea, baina eperik jartzen ez badu, behartua al dago, bizitza osoan eskaintza hori mantentzera?


Printzipioz eskaintza errebokagarria da, baina beste aldean kontratua egingo delaren konbentzimendua sortzen bada, eskaintzaileak eskaintza errebokatzen badu besteak izandako gastuak indemnizatuko ditu (jaso gabeko irabaziak -lucro cesante- ez), baina ez da kontratua burutzera behartua egongo (culpa in contrahendo izango duelako, aurre-tratuan bezala).


Eskaintzaren inguruabarrak erabat aldatzen direnean (eskainitako produktuaren stock-a amaitzeagatik...), eskaintza automatikoki iraungitzen da.


Eskaintza egin, eta handik gutxira eskaintzailea hil edo ez-gai bihurtuko balitz, bere oinordekoek edo ordezkoek ez lukete kontratua egiteko obligaziorik izango (eskaintzaileak berak ez zuelako obligazio hori), baina erosle potentzialak indemnizazioa jasotzeko eskubidea izango luke, beti ere aurretik esandako baldintzak beteko balira. Honen salbuespenak: pertsona juridikoaren kasuan, eskaintzaileak oferta egiten badu, enpresak jasoko du oferta betetzeko obligazioa; eskaintzaileak eskaintza loteslea egin bazuen (vinculante), hau da, eskaintza modu errebokaezinean egin bazuen, bere oinordekoek hura betetzeko obligazioa heredatuko lukete.

2.3. Errebokazioa (KZ 1962)

Eskaintza-egile guztiok eskaintza errebokatzeko eskubidea dugu, printzipio orokor gisa. Salbuespenez, ez da errebokagarria izango aurretik aipatutako bi kasuetan: eskaintzaileak berak errebokatzeko eskubideari uko egitean, eta lege bereziek kontratazio berezi batzuetarako ezarritako salbuespenetan.


Nazio Batuen Erakundeak sustatuta (Estatu ezberdinetan merkatal-usadio ezberdinak egonik, nazioarteko trafiko juridikoaren segurtasuna lortzeko nahian) 1980an Vienan sinatutako Nazioarteko Salerosketen Hitzarmenaren 16. artikuluak dio eskaintzak errebokagarriak direla baldin eta errebokazioa destinarioarengana iristen bada, honek onarpena bidali aurretik. Behin onarpena bidalita, berriz, kontratua dago, eta ezin da errebokatu (hau da, erantzuna bidali eta berehala, kontratua existitzen da, ez da erantzuna iritsi arte itxoin behar kontratua existitzeko). 


Honi bidalketaren teoria deitzen zaio, kontratua existitzen delako erantzuna bidaltzen denetik; barne ordenamenduan, aldiz, errezepzioaren teoriak funtzionatzen du, hau da, kontratua existituko da eskaintza-egileak onarpena jasotzen duenetik. Beraz, bidalketaren teoriaren arabera, eskaintza-egileak bere eskaintza errebokatu ahal izango du beste alderdiak bere onarpena bidali baino lehen; errezepzioaren teoriaren arabera, berriz, errebokazioa egin ahal izango du onarpena jaso arte (KZ 1262).


7/1995 Legearen 16. artikuluak (Kontsumorako Kredituei buruzkoa) dio enpresari batek (bankuek ezezik) kontsumorako kreditu bat eskaintzen badu, eskaintza horren ukanbeharrak mantendu beharko ditu gutxienez 10 egunetako epean (beraz, ezingo du epe hori baino lehen errebokatu).


1996ko Merkataritza Minoristaren Legearen 56. artikuluaren arabera, enkante edo subasta publikoak egiten dituzten enpresek ondasun bat enkantean saltzeko jartzen dutenetik, egindako eskaintza errebokaezina da, hau da, puja egiten duenari ondasuna saldu beharko diote derrigorrez.

3. ONARTZEA

KZ 1258 artikuluaren arabera, kontratuak perfekzionatzen dira adostasuna dagoenetik, eta momentu horretatik obligazioak sortzen dituzte, hitzartutakoa betetzeko ezezik, kontratu horren exekuzioak fede onaren, usadioaren eta legearen arabera sortzen dituen beste obligazio guztietan ere.


KZ 1262 artikuluaren arabera, adostasuna da eskaintza eta onarpenaren konkurtsoa, hau da, biak bat etortzea. Beraz, eskaintzaren onarpena da kontratuaren existentzia dakarren aldebateko borondate deklarazioa. Ukanbeharrak:

* Kongruentea izatea (doktrina eta jurisprudentziaren arabera): eskaintza eta onarpena bat etortzea

* Onarpena purua edo hutsa izatea, hau da, baldintza gehigarririk ez jartzea

* Eskaintza errebokatu edo iraungi aurretik egin behar da

* Eskaintza rezeptizioa izan behar da (KZ 1262.2); alegia, kontratua dago merkatariak ez diren pertsona fisiko eta juridikoen artean onarpena eskaintzailearen ezagutzara iristen denetik (errezepzioaren teoria vs. bidalketaren teoria).

* Kasu batzuetan eskaintzak forma jakina eskatzen du, adibidez, idatziz

4. AKORDIOA ERATZEN DEN GARAIA ETA LEKUA

Kontratua perfekzionatzen da eskaintzaileak onarpena ezagutzen duenetik. Baina, nola dakigu ezagutzen duela, hura eskaintzailearen barne-egoera izanik ezin bada frogatu? Jurisprudentziak dio nahikoa dela frogatzea erantzunaren karta iritsi zitzaiola, berdin da hura ireki bada edo ez; beraz, rezepzioaren teoria erabiltzen da ezagutzaren teoria erabili beharrean (nahiz eta Kode Zibilak literalki ezagutzaren teoria ezarri). Merkatarien artean, berriz, bidalketaren teoria erabiltzen da.


14/1999 Errege Dekretuaren arabera, posta elektronikoaren bidezko kontratazioa kontratazio presentzialaren berdina da, ez da kartaren bidezko kontratazioaren eraentza aplikatzen.


KZ 1262.3 artikuluaren arabera, kontratuaren lekua izango da hura adostu zen lekua. Ausenteen artean egindakoaren kasuan (gutunez...), kontratanteek besterik esaten ez badute, eskaintza egin zen lekua bera izango da kontratuaren lekua (eskaintzailearen bizilekua).


Bi lege berezi aipatu behar dira kontratuen lekuari buruz: Establezimendu komertzialetatik kanpo egindako eskaintzak arautzen dituena (errebokagarriak dira 7 egunetako epean), eta Merkataritza txikiari buruzko legea (distantziara egindakoa). Salerosketetan (katalogoaren bidez), onarpena egin duenak produktua jaso eta 7 egunetako epea izango du errebokatzeko, salbu produktu hauen kasuan: suntsigarriak, akzioak, aseguruak eta eskritura publikoaz formalizatzen diren kontratuak.

5. ATXEKIPENEZKO KONTRATUAK ETA BALDINTZA OROKORRAK

Gaur egungo kontratuen gehiengoa kontratu-tipoen (standard-en) bidez egiten da, ondoren kontsumitzaileak horretara atxikitzen direlarik. Honela, ez dira klausulak negoziatzen, aurretik finkatuak daude, eta kontsumitzaileak duen aukera bakarra da kontratua onartzea edo ez. Kontratu hauek arautzeko, lege berezi asko sortu dira, nagusiak hauek izanik:

* 26/1984 legea, kontsumitzailearen babesari buruzkoa

* 7/1998 legea, kontratazioaren baldintza orokorrei buruzkoa

* 13/1993 direktiba, Europar Kontseiluarena, gehiegizko klausula eta baldintza orokorrei buruzkoa


Hauetaz gain, badira ere baldintza orokorrei eta klausula abusiboei buruzko arauak ezartzen dituzten lege sektorialak, baina horiek ez ditugu hemen aztertuko.


7/1998 legeak atxekimenduzko kontratuetako baldintza orokorra definitzen du: kontratu multzo handi batean agertzen diren baldintzak, alderdietako batek inposatuak, berdin izanik kontratu hori beste profesionalei nahiz kontsumitzaileei bideratua egon. Baldintza orokor horiek normalean idatziak izaten dira, baina gerta daiteke ahozkoak edo ohiturazkoak izatea. Bestalde, baldintza orokor hauek abusiboak izan daitezke, baina ez dira zertan beti abusiboak izan behar.


270/1984 legearen 10. artikuluak klausula abusiboak definitzen ditu: kontratatzerakoan fede onaren galdakizunen kontra doazen klausulak, bi alderdien arteko desorekan oinarritzen direnak, eta kontsumitzaileari kalte edo desabantaila bidegabe bat eragiten diotenak. Klausula abusiboak normalean atxekimenduzko kontratuetan agertzen badira ere, gerta daiteke kontratu partikularretan ere agertzea.


Kontratu guztiei aplikatzen al zaie lege honen eraentza? Lege honek bi muga ditu:

* Kontratatzaileak profesionalak zein kontsumitzaileak izan daitezke (eremu subjektiboa)

* Lege hau ez zaie aplikatuko lan kontratuei, kontratu administratiboei, sozietate kontratuei eta familia barruko negozio juridikoei (gai hauek lege bereziek arautzen dituztelako).


Lege honen 5. artikuluak klausulen ukanbeharrak ezartzen ditu: argiak eta ulergarriak izatea, letra-tamaina irakurgarrikoak izatea, eta klausula bakoitza ezagutu eta sinatu behar dela. Ukanbehar hauek betetzen ez badira:

* Klausulak ilunak, ulergaitzak edo espreski onartuak izan ez direnean, epaileak erabaki dezake klausula horiek kontratutik kanpo uztea.

* Baldintza orokor horiek gainera abusiboak badira, edo lege inperatibo baten aurkakoak badira, klausulak nulu deklara ditzake epaileak.


Kontratuaren klausula batzuk desagertu direnean, epaileak baloratu beharko du kontratu horrek irauteko oinarrizko elementuak oraindik existitzen ote diren, edo oinarrizko klausula horiek falta direnez kontratu osoa anulatu behar den, eta legeak aukera ematen dio ilun geratzen diren kontratuaren aspektuak integratzeko.


Baldintza orokorrak ez-legezkoak deklaratzea eskatzeko legitimazioa izango dute, kontratua sinatu duen pertsonak ezezik, baita kolektiboek ere, akzio kolektiboaren bitartez, kontsumitzaile potentzialak direlako:

* Akzio horren bitartez eska daiteke baldintza orokorren lagapena edo zesazioa (12. art.)

* Eska daiteke ere retraktazioa, enpresa horrek baldintza orokor horiek aholkatzeari utziko diola (beste enpresei...)

* Akzio deklaratiboa: eskatzen zaio epaileari baldintza orokorra baldintza orokorren erregistroan inskriba dezan (1998ko legeak sortutako erregistroa)

- Gehiegizko klausulak (klausula abusiboak)

Gehiegizko klausulak 1984ko legeak arautzen zituen, 1998ko legeak neurri batean aldatua (10.bis artikulua gehitu zion). Honela, kontratuen klausulak abusibotzat ez jotzeko ukanbeharrak hauek dira:

* Kontratuak zehatzak, argiak, errazak eta ulergarriak izatea

* Kontsumitzailea eta enpresaren artean dagoen desoreka ezingo da kontsumitzailearen defentsa-ezan erabili.


10. artikuluko baldintza hauek betetzen ez badira, interpretatzeko orduan zalantzak sortuko balira, beti kontsumitzaileari mesedegarrien zaion interpretazioa egingo da, eta klausulak ulergaitzak balira nahiz kontsumitzailearen faltaz aprobetxatu bada enpresaria, epaileak nuluak deklaratu ahal izango ditu klausula horiek.


Bestalde, 10. artikuluak dio lege horretako Xedapen Gehigarrian agertzen diren klausulak (zerrenda irekia egiten du) beti izango direla abusiboak:

* Kontratua bete edo ukatzeko epe luzeegia ematen zionean enpresariari.

* Denbora jakineko prestazio batean prorroga automatikoa ezartzen denean.

* Enpresaren alde uzten denean zenbait klausulen modifikazioa

* Kontratu bat denbora aurretik desemateko (resolver) aukera enpresaren esku uztea

* Arbitraia forzosoa eta epailearen aurrera joateari uko egitea

6. AURREKONTRATUA

Gaur egun arrakasta gehien duen aurrekontratua salerosketa-aukera da (opción de compra): saltzaileak ondasuna erreserbatuko du, erosleak etorkizunean kontratua egiteko konpromezua hartuko duelako.


KZ 1451 artikuluak salerosketa-opzioa arautzen du. Aurrekontratuan bi gauza egon behar dira definituak: prezioa eta objektua. Aurrekontratu horrek ahalmena ematen dio saltzaile edo erosleari kontratu bete dadin eskatzeko, beti ere salerosketari dagokionez; hipotekaren kasuan ere arautua dago. Baina, salerosketa eta hipotekaren kasuak ez direnean, aurrekontratua betetzera behartuak egon gaitezke?


Autore batzuek diote 1451 artikulua analogiaz aplikatu behar dela. Honela, eperik ez bada jartzen epaileari eska diezaiokegu berak epea jar dezan (KZ 1258 artikuluan oinarrituz).


Beste autore batzuek, aldiz, esaten dute aurrekontratua ez dela kontratua, asmo-adierazpena besterik ez dela. Hauek aurrekontratua aurre-tratua bezala tratatzen dute.


Hirugarren batzuek, berriz, esaten dute ez dela bete beharko, baina indemnizatu beharko da (aurre-tratuan ez bezala, beti indemnizatuko da, ez da aztertu behar espektatiba sendoak sortu dituen beste aldearengan).


Aurrekontratuak ondasun higiezinen gainean egiten badira, jabego erregistroaren erregelamenduak 14. artikuluan esaten du opzio hori ohar baten bidez anotatu daitekeela jabego erregistroan.

7. ARAU KONTRATUAK EDO KONTRATUA ARAUTZAILEAK

Kontratu arautzailea, bere izenak adierazten duenaren kontra, ez da kontratu bat; hau da, ez da kontratu perfektua, honen antzekoa baizik. Negozio hauek enpresen artean ematen dira askotan, eta hauetan alderdiek erabaki dezakete etorkizunean egingo dituzten tratu edo negozioak modu eta forma konkretu batekin egingo dituztela. Kontratu arautzaile horiek ez dira lotesleak (binkulanteak), aurre-tratu hutsak dira.

